
Mál nr. 91/2009 

 

M   

og 
Vátryggingafélagið X v/ábyrgðartryggingar íþróttahúss (A) 

 
 

Meiðsl við badminton þann 28.10. 2008, ófullnægjandi rakavörn. 
 
Gögn. 

1) Málskot móttekið 13.03. 2009, ásamt fylgiskjölum. 
2) Bréf vátryggingafélagsins til nefndarinnar, dags. 06.04. 2009. 

 
Málsatvik. 
Fyrirliggjandi gögn upplýsa um aðdraganda máls þessa og afstöðu aðila. 
Umræddan dag var M að spila badminton í húsnæði A í hádeginu. Vatn mun skyndilega hafa lekið 
úr lofti hússins og myndað poll sem varð þess valdandi að M hrasaði og meiddist sbr. 
fyrirliggjandi gögn. 
M telur greiðsluskyldu fyrir hendi sbr. umfjöllun hans í málskotinu. 
Vátryggingafélagið hafnar greiðsluskyldu sbr. umfjöllun þess í gögnum málsins. 
 
Álit. 
Talið er að rakavörn hafi gefið sig í húsnæði A. Hluti af starfsmönnum A mun hafa verið kunnugt 
um ástand hússins og að hafa þyrfti loftræstingu hússins í gangi allan sólarhringin til að koma í 
veg fyrir að vatn gæti dropað úr lofti hússins. Þess virðist ekki hafa verið gætt að allir starfsmenn 
vissu af þessum annmarka hússins. Miðað við fyrirliggjandi gögn virðast mistök hafa valdið því að 
starfsfólk slökkti á loftræstingu hússins með fyrrgreindum afleiðingum þ.e. að vatn dropaði inn. 
Starfsmaður A lætur þess getið m.a. í fyrirliggjandi yfirlýsingu að “þetta hafði gerst nokkrum 
sinnum á undanförnum vetrum, og röktun við málið til loftræstingar. Þeir lekar (slagar) voru hins 
vegar á öðrum stöðum sem ekki var talin hætta á sambærilegu slysi og varð….” 
Að teknu tilliti til ofanritaðs og fyrirliggjandi gagna verður að telja að tjónsatburð máls þessa megi 
rekja til ófullnægjandi viðhalds hússins og vanrækslu við að gera fyrirbyggjandi ráðstafanir. 
Vegna þessa er fallist á greiðsluskyldu þeirrar vátryggingar sem hér um ræðir. 
Ekki er tilefni til að telja M meðábyrgan að því óhappi sem varð. Hann þurfti ekki búast við því að 
vatn gæti lekið niður á þá aðstöðu sem í boði var. 
 
Niðurstaða. 
Greiðsluskylda er fyrir hendi samkvæmt þeirri vátryggingu sem hér um ræðir. 
 

Reykjavík 20. apríl 2009 

